
				O raposo Pindo durmía todo o día nun leito de plumas.

				Na súa cova da beiramar, soñaba que era un raposo voador.

				Para viaxar no ceo, xiraba a súa cola vermella como unha potente hélice, e protexía a cabeza cun vello casco de aviador que atopara na praia.

				No seu soño, perseguía as bandadas dos gansos salvaxes e o cisne solitario.

				El tamén era un raposo solitario. Os outros raposos tíñano por un bicho raro. Murmuraban que era fillo de raposa e lobo. Do lobo Petiso e a raposa Meiga. Quizais por iso sabía as falas de todos os animais e as persoas. Cando outro raposo se cruzaba con el, Pindo metíalle un susto:

				—Touporroutou! Pra onde vas, vello?

				Cando durmía do lado dereito, era verán e voaba cara ao norte até ver que o aplaudían as primeiras focas.

				E cando durmía do lado esquerdo, ía frío de inverno e voaba para o sur até oír emocionado o aplauso dos pingüíns.

				Cando estaba canso, aterraba no lombo corcovado dunha balea cantora. O ben que alí se estaba, a escoitar o seu canto! Non o entendía, pero parecíalle a máis engaiolante canción de berce que atravesaba mares e océanos para arrolar o máis chacarrandainas astro do universo, o planeta Terra.

				Mesmo se achegaban en compaña a escoitar aquela sinfonía os golfiños caralláns e o tipo máis temíbel do mar, o tiburón Makarra. Cada dente é un puñal! Pois alí o estaba, namorado da balea corcovada.

